
Demagun ezin duzula artikulu hau irakurri... 

Javier Arellano eta Nerea Basterra 

'Hezkuntzaren aldeko munduko kanpaina' Meneko kideak 


Artikulu hau irakurtzea lan erraza da itxuraz; horretarako, irakurleak jartzen duen interesa da funtsezko baldintza, baita bere garaian irakurleari letrak elkartzen eta horiei esanahia ematen erakutsi zion irakaslearen lana ere. Kale bateko izena jakitea edo azokan zerbaiten prezioa kalkulatzea eguneroko bi gertakizun aipatzearren ezinezkoa izango litzateke irakaslerik gabe: sarritan gutxiesten den isileko lan hori gabe, alegia. Izan ere, familiarekin batera, irakasleak dira gizakiaren bizitzako lehenengo bidelagunak. 

Irakasleak dira aurtengo Munduko Ekintza Astearen protagonista nagusiak: ekimen hori da Hezkuntzaren aldeko Munduko Kanpainaren mobilizazio-ekintza nagusia, hain zuzen. 115 herrialdetako (Espainia barne) hainbat gizarte-erakunderen arteko koalizioak osatu du aipatutako kanpaina, eta hezkuntzaren aldeko munduko mobilizazio-plataforma nagusi bihurtu da. Garapen bidean dauden herrialdeetan protagonismo berezia du kanpaina horrek. 
Milioika gurasok, irakaslek eta ikaslek bat egin dute 1999az geroztik oinarrizko eta kalitateko hezkuntzaren beharra aldarrikatzeko: 2000. urtean Dakarren egindako gailurrean ezinbesteko xedetzat hartu zuten aipatutako hezkuntzaren helburua. Aitzitik, Ekintza Astearen Espainiako laugarren ekitaldia iristear dagoen egun hauetan, ehun milioi adingabekok (%55 neskak dira) eta 800 milioi helduk hezkuntzarik jaso gabe jarraitzen dute eta, horrenbestez, pobreziaren eta azpigarapenaren gurpil zoroan murgildurik, ateratzeko itxaropenik gabe. Datua benetan kezkagarria da, pertsona horien guztien etorkizunak menpekotasuna eta gabezia baititu bidelagun. Egoera horrek argi eta garbi erakusten du Kanpainaren aldarrikapenak ez direla bidezkoak eta beharrezkoak soilik, luzaezinak baizik. 

Pertsona gehienok badakigu hezkuntza eskubidea giza eskubide unibertsala dela; alabaina, badirudi hainbat estatuk ez dutela horrelakorik gogoratzen eta gogoan hartzen. Hori dela-eta, ezinbestekoa da berehalako konpromiso handiagoak eta hezkuntzaren aldeko laguntza handiagoak eskatzea, justiziak ematen duen zilegitasuna oinarri hartuta justiziaren indar morala eta konstituzioetan eta lege-testuetan justiziari buruz bildutako edukia. 

Hezkuntzan inbertsioak egitea babeskiak irabaztea da; ezagutzak sendotzen du gure bizitzako immunitate-sistema hauskorra. Saia zaitez zure egungo bizitza irakurtzen jakin gabe irudikatzen. Zer-nolako sentsazioa eragiten dizu urruneko aukera bitxi horrek? Babesgabetasuna eta ahulezia sentituko dituzu ziur asko, aurre egin ezin diozun mundu baten aurrean; arrarotasuna sentituko duzu, gutxienez, inguratzen zaituen guztiaren aurrean. Horixe bera gertatzen zaie hezkuntzarik gabe bizi diren pertsonei: euskarririk gabe bizi dira munduan, eginkizunez eta mugez inguraturik eta dagozkien eskubideak nola aldarrikatu jakin gabe, ez baitakite horiek badirenik ere. 
Hezkuntzatik at bizi diren pertsonak gehiegikeriaren eta bidegabekeriaren atarian daude beti. Epikteto filosofo estoikoak horixe bera esan zuen: «Hezkuntza jasotzen dutenak baino ez dira aske». 

Hezkuntzak eta garapenak eskua ematen diote elkarri: halaxe esango dugu, funtsezko eskubidearen eta giza lorpen horren arteko erlazioa behar adina argi geratu ez bada. Izan ere, pobrezia ez da Bibliako madarikazio bat edo a priori bat, ondorio bat baizik, akats eta gehiegikeria-multzo baten ondorioa: boterearen kudeaketa ezegokiarena, ondasunen eta eskubideen espoliazioarena, sektore pribilegiatuen gehiegikeria edo trebetasunik ezarena. 
Herrialde baten etorkizuna herritarrek jasotzen duten hezkuntzaren mende dagoela esan zuen behin Benjamin Disraeli politikari kontserbadore ingelesak. Disraeliren hitzak ontzat hartuz gero, benetan kezkatzeko arrazoiak aurkituko ditugu gizateriaren hiru laurdenek munduko eremu behartsuenetan bizi direnek aurrean duten etorkizun tamalgarria ikustean: hezkuntza gutxiagotzeak hau da, pobrezia gehiago haurren hilkortasun-tasa areagotu egiten du, baita gazteen arteko indarkeria eta haurdunaldi goiztiarrak ere. Egoera horretan bizi diren gizaki guztiek enplegu ezegonkorragoa izango dute etorkizunean. 

Hezkuntza jasotzeko aukerak, ordea, hobetu egiten ditu bizi-itxaropena eta osasuna, baita hazkunde ekonomikoa eta aberastasunaren banaketa hobea eragin ere. Horrez gain, hezkuntzak herritarrek bizitza publikoan parte har dezatela ahalbidetzen du, eta hori funtsezkoa da demokratikoa izan nahi duen edo demokratikoa den edozein sistematan. 
Hezkuntzaren aldeko Ekintza Asteak pobrezia errotik kentzeko eskubide eta tresna gisa aldarrikatzen du hezkuntza, beraz. Horrekin batera, mundu guztian isilean eta behar adina onespenik eta dirurik jaso gabe diharduten milioika maisuren lana ere aldarrikatu nahi du kanpaina horrek: horiexek dira, hain zuzen, 2015. urterako lehen hezkuntza unibertsala bermatzeko behar diren 15 milioi irakasleak, Dakarreko Helburuetako batek aurreikusten duenez. 
Ez dago galtzeko denborarik, eta hurbil dugu dagoneko herrialde aberatsetan hain ohikoa eta jakina den eskubide hori Hegoaldean ere egi bihurtzeko epearen muga, herrialde haietan hezkuntza oso urrunekoa, «exotikoa» eta, askotan, ezinezkoa baita gaur egun. Zenbakiek hori posible dela frogatzen dute: azken bost urteotan 27 milioi adingabe eskolatu dira; eta Bangladesh bezalako herrialde batean askoren ustez desberdintasunaren eta marjinazioaren sinonimoa da neskak eta mutilak proportzio berean joaten ari dira eskolara, Milurteko hirugarren helburuak sexuen arteko berdintasunari buruzkoa adierazten duenari jarraiki. 

Justizia aldarrikatzeko antolatu dugun ekitaldi honetan pertsona guzti-guztientzako hezkuntzaren aldarrikapena, alegia gorde dezagun lor daitekeenaren itxaropena: munduko haur guzti-guztiek irakasleak behar dituzte. 

Honako hauek dira kanpainaren antolatzaileak: Alboan, Ayuda en Acción, STES-i, Educación sin Frontereas, Entreculturas, CCOOko Irakaskuntza Federazioa, FETE-UGT eta Intermon Oxfam. 

